Etičke deklaracije, rezolucije i izjave

Etičke deklaracije, rezolucije i izjave služile su i danas služe izgradnji i usavršavanju i medicinske etike i medicinskog zakonodavstva.

Prethodni tekst nas obavezuje da ovo poglavlje počnemo prikazom Hipokratove zakletve.

Hipokratova zakletva (5. vijek prije nove ere)

Zaklinjem se liječnikom Apolonom i Eskulapom i Higiejom i Panakejom i svim bogovima i boginjama, neka mi oni budu svjedoci, da ću u skladu sa svojim sposobnostima i rasuđivanjem, ispuniti ovu zakletvu i ovaj zavjet:

Da će onaj koji me je naučio ovom umijeću za mene biti jednak mojim roditeljima i da ću živjeti svoj život u partnerstvu s njim, da ću mu dati dio svog novca ako mu je potreban novac i da ću njegovu djecu smatrati svojom braćom i učiti ih ovoj vještini – ako žele da je nauče – bez novčane naknade ili obaveze; da ću dio pouka, usmenih uputa i svog znanja prenijeti svojim sinovima i sinovima onog koji je mene učio, kao i učenicima koji se pismeno obavežu i polože zakletvu u skladu sa medicinskim zakonom, ali nikom drugom.

Primjenjivat ću propise za dobrobit bolesnih u skladu sa svojim sposobnostima i procjenom; štitit ću ih od povrede i nepravde.

Nikom neću dati smrtonosni lijek čak i ako ga traži, niti ću davati takve savjete. Također, neću davati ženama lijek koji izaziva pobačaj. Svoj život i svoje umijeće čuvat ću u čistoći i svetosti.

Neću koristiti nož čak ni nad onima koji pate od kamena, već ću se povući u korist onih ljudi koji obavljaju taj posao.

U koju god kuću da uđem biti će to za dobrobit bolesnika, bez namjere da nanesen nepravdu ili da se nedolično ponašam, a naročito bez namjere da ima seksualne veze sa muškarcima ili ženama, bilo da su slobodni ili robovi.

Ono što vidim ili čujem u toku liječenja u vezi pomoći čovjeka, a što se ni pod kakvim okolnostima ne smije prenositi drugima, zadržat ću za sebe i smatrat ću da je nepristojno o tome pričati.

Ako ispunim ovu zakletvu i ne prekršim je, neka mi se dopusti da uživam u životu i svom umijeću, i da imam slavu i čast među svim ljudima u vremenu koje dolazi; a ako je prekršim i lažno se zakunem, neka sve suprotno ovome bude moja sudbina.

Iz analize Hipokratove zakletve vidi se, najprije, da se ona poziva na sve bogove i boginje, a prije svega na Apolona, boga sunca, poezije, muzike, ali i liječnika, zatim na Eskulapa, sina Apolonovog, boga vještine liječenja odnosno kirurga kao i na njegove kćerke – Higieju, boginju zdravlja i Panakeju, boginju ozdravljenja od svih bolesti. Zakletva pokazuje dalje da je Hipokratova škola bila prilično zatvorena prema svima, osim prema onima koji su bili spremni da se obavežu ugovorom i zakletvom da će poštovati "medicinski zakon" odnosno propisana pravila ponašanja. Na taj način škola je održavala monopol nad medicinskim znanjem i praktičnim vještinama. No time je stvaran i podržavan i kult medicine i njena tajna i magijska strana, što je olakšavalo iskazivanje harizme posvećenih liječnika, njihovo sugestivno djelovanje kao i iskazivanje nespecifičnih placebo efekata liječenja koje su oni primjenjivali.

Hipokratova zakletva sadrži etičke načeloe trajne vrijednosti za medicinu, pa je stoga i danas aktualna. To su načelo činjenja dobro i nenanošenja štete bolesniku, načelo pravednosti, načelo poštovanja života i načelo poštovanja ličnosti bolesnika. Hipokrat je intuitivno sagledao da su ovi načela od bitnog značaja za medicinu i da čine osnovu medicinske etike. Razrađujući ih, on iznosi obaveze liječnika da se predano i savjesno zalažu za dobrobit bolesnika, da i liječenjem i cjelokupnim svojim ponašanjem paze da mu ne nanesu štetu i nepravdu. Ovdje spada i obaveza strogog čuvanja liječničke tajne kao i dužnost liječnika da određene terapijske zahvate prepusti onim liječnicima koji to bolje obavljaju. Liječnik se dalje obavezuje da zbog poštovanja života i svoje dužnosti da ga čuva, nikada neće dati bolesniku smrtonosni lijek niti prijedlog ili savjet u tom smislu, pa čak ni u slučaju da to bolesnik od njega traži. Isto važi i za pobačaj. Najzad, liječnik se obavezuje na poštovanje svojih učitelja, kao i na pružanje pomoći njima i njihovoj djeci.

Najveći dio načela suvremene medicinske etike izveden iz naprijed navedenih osnovnih etičkih pravila ponašanja ili da predstavlja njihovu dalju razradu.

Rečeno je već da medicinska etika bilježi brz razvoj poslije Drugog Svjetskog rata. Snažan doprinos tom razvoju dalo je, prije svega, Svjetsko medicinsko udruženje (World Medical Association) donoseći brojne deklaracije, rezolucije i kodekse etičkog ponašanja. Ovi dokumenti služe kao osnova za dalje usavršavanje medicinske etike. Iz teksta koji slijedi vidjet će se da su ona pokrila veliko područje medicine odnosno medicinske etike.

Slijedeći primjer Svjetskog medicinskog udruženja, doprinose su počeli davati i Svjetsko psihijatrijsko udruženje i Ujedinjene Narodi, a u ovu aktivnost se posljednjih godina uključio i Savjet Evrope, koji pokušava na ovaj način da standardizira i izjednači i medicinsku etiku i zdravstveno zakonodavstvo u zemljama Evropske zajednice.

U tekstu koji slijedi dat je popis deklaracija, rezolucija i drugih dokumenata Svjetskog medicinskog udruženja, Svjetskog psihijatrijskog udruženja, Ujedinjenih Naroda i Savjeta Evrope. Dokumenti su izloženi po redoslijedu izdavanja. U daljem tekstu oni će biti grupirani, prikazani i analizirani prema problematici koju obrađuju.

